
Om denne boka

Fredlaus og på flukt frå den nye leiinga i Kervad er Koll avskoren
frå nesten alle han bryr seg om. Med eit brennande ønske om hemn og oppreising tar han opp
jakta på fienden som har trekt i trådane og gjort livet surt for både han og dei
andre kervingane. Men fienden er slu, og snart blir Koll nøydd til å venda tilbake til ei
usikker framtid i Kervad. Men kan han halda seg på frifot lenge nok til å stoppa trusselen
som lurer? Og om han skulle greia det, kjem då nokon i det heile tatt til å takka han?

Fredlaus er femte og siste band i serien om Drakeguten, der politiske
og overnaturlege konfliktar møtest i eit klimaks som vil endra både Koll og heimbyen hans
for alltid, på både godt og vondt


Asbjørn Rydland

FREDLAUS

Alle slipesteinar hadde sin eigen rytme og song, hadde Faria kome fram til. Det var dunket av fotplata kvar gong ho tråkka ned, knirkinga av navet som gnei mot ramma, og det evige suset av stål mot stein. Mjukt og roleg viss ho pressa lett og tråkka sakte, hissigare om ho dreidde pilspissen ho slipte, litt annleis, og ein nesten fosseaktig villskap viss ho tråkka hardare.

Når ho fann rytmen, kunne ho sitja slik i timevis, med auga festa på kvar egg og spiss, stadig skarpare. Det var nesten meditativt, som Mirimani kalla det. Sjølv hadde kesharen ein syngjande metallbolle som hadde den same verknaden, sa ho. Faria hadde ikkje skjønt ordet til å begynna med, men no visste ho kva det tydde. Det var noko med lyden som fekk tankane til å fly, vekk frå sorger, bekymringar og mas, og det hadde dei begge bruk for.

Mirimani meir enn ho, sjølvsagt. Ho var ikkje typen til å snakka om slikt, men alle visste kor glad Mirimani hadde vore i Jem Stallmeister. At han no var daud og Koll lyst fredlaus … Faria forstod ikkje korleis ho greidde å fortsetja som ho gjorde.

Ikkje at ho var den einaste som sørgde og sakna folk, sjølvsagt. Sjølv om Kervad hadde vakse ein del dei siste par åra, var landsbyen framleis ikkje store plassen, og alle kjente nokon som hadde døydd då Rambukken kompani storma barrikadane deira.

Det var nesten så Faria fekk dårleg samvit for å sakna Koll. Han var i det minste i live, antakeleg, ein eller annan plass.

Ho stoppa slipesteinen og heldt pilspissen ho jobba med, opp mot lyset. Eggane var jamne og spissen skarp, så ho la han vekk og plukka opp neste. Tjue til, så kunne ho ta ein pause.

Ho kunne sjølvsagt ikkje vera sikker på at Koll framleis var i live, men det var iallfall ingen som hadde gjort krav på dusøren rådet hadde utlovd. For tjuveri, drap og forræderi, stod det på plakatane som var slått opp både her og i nabolandsbyane. Rett nok gjaldt utlysinga berre dersom Koll blei tatt i live, men ho kjente han. Det var ingen som kom til å få tak i han i live.

Ho hadde elleve pilspissar igjen då døra til smia gjekk opp og far hennar kom inn. Smeden hutra og stampa med føtene før han steig til side og sleppte Seir inn etter seg. Bror hennar var enno ikkje like kraftig som faren, men han var storvaksen og breiskuldra og bar vektarbrynja lettare enn dei fleste.

«Ahhh, det var betre!» Vallis Smed drog av seg kappa og gnei litt varme inn i armane. «Surt og kaldt ute. Trur jammen eg blir her resten av dagen.»

«Du er heldig du som kan,» sa Seir.

Smeden flirte. «Det kan du takka deg sjølv for, gut. Hadde du hatt tolmodet til å læra deg handverket skikkeleg, kunne du ha arbeidd her, du òg.»

«Eh, nokon må vera der ute og passa på òg. Kven skulle du elles laga sverd og rustningar til?» Seir drog hetta på kappa bakover og snudde seg mot Faria. «Korleis går det med pilene, forresten? Harko lurer på om dei er ferdige snart.»

Faria lét slipesteinen stoppa opp og snudde seg. «Snart ferdig med spissane. Resten er ikkje opp til meg.» Dei hadde ein eigen pilmakar i landsbyen no. Ein av grålansene som blei skadd i angrepet, hadde sett seg opp ein verkstad ikkje langt frå smia, og dei hadde hatt eit godt samarbeid så langt. Faria hadde prøvd seg på å laga skaft og styrefjør sjølv òg, men ho var ikkje akkurat nokon meister enno. «Eg tar dei med over til pilmakaren etterpå, så har han dei vel ferdig om eit par dagar, reknar eg med.»

«Får håpa det er raskt nok for Harko, då.»

«Hastar det?» spurde Faria.

Seir rugga lett på hovudet. «Njæ, ikkje eigentleg. Men du kjenner Harko. Han vil gjerne visa rådet at vi ikkje har bruk for Grålansene lenger, og då må vi trena. Det trengst ein del piler.»

Faria nikka tankefullt. Både ho sjølv og far og bror hennar hadde vore med i kampen då Rambukken kom, men sjølv om dei og resten av militsen hadde bite frå seg så godt dei kunne, var dei ikkje på langt nær like drivne i strid som leigekompaniet til Stralek.

«Korleis går det med det, eigentleg?» spurde smeden.

Seir drog på skuldrene. «Ikkje så verst. Slaget sette ein støkk i folk, trur eg, så alle trener hardt. Veit ikkje heilt korleis det går i dei andre landsbyane.»

«Men det er vel ikkje vårt problem?» spurde Faria.

«Nei, ikkje eigentleg. Men det er visst det Stralek seier, at han treng Grålansene her i tilfelle dei ikkje greier seg åleine.»

Smeden greip kolskuffa med eit fnys. «Seier han, ja.»

Faria sette seg opp og såg frå den eine til den andre. «Trur du ikkje han meiner det?»

«Neimen om eg veit. Eg har aldri sett fyren snakka heilt sant, trur eg. Han har alltid ein eller annan baktanke med det han seier og gjer. Nesten så eg begynner å tru at Koll hadde rett, for å vera ærleg.»

«Harko er heller ikkje vidare fornøgd med ting,» sa Seir.

«Ikkje?» Vallis gløtta bort på sonen medan han fylte opp grua med kol. «Eg synest då eg ser han ofte nok saman med både kapteinen og Stralek sjølv. Får godt betalt òg, ser det ut som.»

«Berre fordi du ikkje ville sitja i rådet lenger, treng ikkje det å bety at alle som snakkar med han, liker han, far. Og eg synest det er rimeleg at ein mann som prøver å få skikk på forsvaret vårt, får godt betalt.»

Smeden gav son sin eit surt blikk før han drog på skuldrene og sukka. «Jau då. Eg er einig i det. Men kven er det som betaler prisen? Oss vanlege folk. Eg kan ikkje skjønna at det skal vera nødvendig å krevja så mykje skatt som dei har bestemt seg for.»

«Men det er jo mykje som må byggjast opp igjen,» prøvde Faria seg.

«Ja, og før i tida hadde vi berre gjort det. Vi treng ikkje ein fyr som Stralek til å peika på ting og flytta rundt på våre pengar for å byggja opp igjen nokre hus.»

Seir flirte. «Eg veit ikkje om du skal klaga så mykje, far. Kven er det rådet kjøper alle våpen, verktøy og rustningar av igjen?»

«Til spottpris! Pass kjeften din, gut.»

Faria veksla eit kjapt blikk med Seir. Dei visste begge at det ikkje var verdt å terga faren for mykje, men det var ikkje alltid Seir brydde seg om det. Denne gongen nikka han heldigvis stille og snudde seg mot døra.

«Vel, eg må koma meg av garde. Eg skal vera med Harko ein tur til Laugsyn for å prata med folk, men er vel tilbake i kveld, reknar eg med.» Han opna døra og la til: «Og ja, eg skal høyra om nokon har sett noko til kjærasten din.»

Faria raudna og gav han eit usikkert smil. «Takk,» mumla ho i det han forsvann ut i regnvêret.

Dei arbeidde stille kvar for seg ei stund etter at Seir var gått. Den vesle haugen med uslipte pilspissar blei langsamt mindre, samtidig som smeden fekk varmen opp i grua. Med slipesteinsongen i øyra følgde ikkje Faria så nøye med på verda rundt seg, så då faren snakka til ho igjen, fekk ho det først ikkje med seg.

«Kva sa du?»

Han smilte litt. Ho måtte ha vore langt vekke. «Eg sa: Det er ikkje sikkert han kjem tilbake igjen, veit du. Koll, meiner eg.»

«Det er klart han gjer! Kvifor skulle han ikkje det?»

«Faria …» Smeden sukka og såg sørgmodig på ho. «Han er fredlaus no. Han drap ein av Grålansene, og det dei seier om at han stal frå Stralek og vende seg mot rådet … Det er ikkje trygt for han her lenger.»

«Skulle han berre latt dei ta han til fange, meiner du? Dei drap far hans!»

«Koll drog blod først. Og Jem … Jem visste kva han gjorde då han stilte seg i vegen. Det er galskap å gi seg til å slåst mot ein overlegen fiende.»

«Det betyr ikkje at dei har rett,» sa Faria innbite.

«Nei, men …»

«Men kva då? Koll er fredlaus og far hans er daud, og dei som er skuld i det, sit på vertshuset og ler!»

«Faria, høyr på meg …» Smeden løfta hendene for å roa ho. «Eg veit at du er glad i han, og at dette ikkje er rettferdig, men det endrar ingenting. Viss han viser seg her, kan kven som helst ta livet av han utan å dømmast for det. Koll er ikkje dum. Han veit det, så kvifor skulle han vera galen nok til å koma tilbake?»

«Fordi … fordi …» Ho snudde seg vekk ein augeblink. Fordi han måtte det. Han kunne jo ikkje berre forsvinna? «Det er ikkje rettferdig,» mumla ho då ho hadde samla seg. «Koll har ikkje gjort noko gale!»

Hadde han ikkje? Ho hadde jo sjølv krangla med han om Stralek mange gonger, og prøvd å åtvara han om kor gale det kunne gå om han ikkje tok omsyn til folk rundt seg. Og ho fekk rett, sjølvsagt.

«Faria,» begynte Vallis.

«Han har ikkje det!» Ho snudde seg brått og sette auga i han. «Såg du han ikkje då Rambukken kom? Han var overalt! Gudane veit kor han fann kreftene, for han kunne knapt stå på beina dagen før, men han gav seg ikkje. Ikkje då, og ikkje før heller. Kor mange gonger har ikkje Koll risikert livet sitt for oss, far!? Og så skal han bli jaga frå byen berre så Stralek skal få ha dei skitne hemmelegheitene sine i fred? Er det takken, at du står her og seier ‘det er nok best om han ikkje kjem tilbake’?»

«Nei, men …»

«Feigingar! Feigingar, heile forbanna gjengen!» Ho dytta far sin til side, reiv til seg kappa si frå benken og storma ut i sinne. Regnet var iskaldt mot huda, og før ho fekk kappa skikkeleg rundt seg, var ho allereie våt i håret, men ho merka seg ikkje med det.

Torget var ein einaste stor gjørmepytt, men Faria var for sint til å gå rundt. Ho drog skjørtet opp til knea og marsjerte rett fram så det plaska rundt føtene. Kor ho skulle, visste ho ikkje. Ho måtte berre vekk, koma seg ut ein plass der det gjekk an å tenkja.

Kva om faren hadde rett? Ho torde nesten ikkje tenkja tanken, men han pressa seg på. Kva om Koll aldri kom tilbake? Då fekk ho reisa og finna han, var det første ho tenkte. Om ho berre hadde visst kor ho skulle leita. Ho kunne ikkje akkurat spørja om hjelp der ute i verda heller. Sjansen for at folk ville prøva å fanga han, var for stor, og sjølv om Koll greidde seg sjølv, hadde ho ikkje lyst til å setja andre på sporet av han.

• • •

Ho la vegen mot sørsida av landsbyen. Huset til Stralek var sjølvsagt det største nedover den vegen, bygd som eit lite fort der det stod med utkikkstårnet sitt på toppen. Men det var kome mange fleire vidare langsetter vegen, og no breidde dei seg utover òg. Det knaka i tre inne frå skogen, og Faria såg ei furu langsamt falla til side før ho trefte bakken med eit raslande brak.

Ein annan lyd vaks fram bak suset av regnet: den stødige rumlinga av møllehjulet som sakte dreidde rundt med straumen. Taibarfloda gjekk strid no som snøen var begynt å smelta. Det kom til å bli meir dei næraste vekene, men tauferja hadde allereie slite seg ein gong. Møllehjulet stod heldigvis ikkje i hovudstraumen. Akkurat som ved knuseverket på andre sida av elva og saga lenger oppstraums gjekk vatnet i ein kanal på innsida av mølla, sånn at ein kunne styra kor fort hjulet skulle gå.

Akkurat no gjekk det veldig roleg, kunne ho sjå over tretoppane då ho nærma seg. Ho såg Dunal og ein annan av møllearbeidarane studera hjulet og ropa til kvarandre der nede, men det var vanskeleg å høyra noko over regnet og bruset frå elva. Ho vinka då ho kom ned på breidda, og etter eit par forsøk la Dunal merke til ho og vinka tilbake.

«Hei!» ropte han, før han gav ein eller annan beskjed til den andre karen og kom gåande mot ho. Med eit irritert blikk på skyene drog han ho med seg til leskuret ved brua. «Korleis går det?» spurde han då dei til slutt var under tak.

Ho drog ned hetta og strauk håret vekk frå ansiktet. «Greitt nok. Og med deg? Har du blitt vand til å vera sjef enno?»

«Kan vel ikkje seia det, nei.» Han smilte skeivt og kikka bort på den eldre arbeidskaren som framleis stod og følgde nøye med på møllehjulet. «Det var jo ikkje meininga at eg skulle overta her på mange år. Folk veit jo det, og dei er greie nok, men det er vel ikkje akkurat eg som har best peiling på drifta enno.»

«Men du vil framleis ikkje selja? Eg høyrde Stralek auka tilbodet sitt.»

Han såg sørgmodig ut i lufta, før han sukka og rista på hovudet. «Eg kan jo ikkje det, kan eg vel? Hadde du selt smia om det var far din som var borte?»

Faria tenkte seg om. Ho visste ikkje, om sant skulle seiast. Ho likte å jobba i smia, men ein del av det ho likte, var jo nettopp å vera der og læra av Vallis. Viss han ikkje skulle vera der, og ho skulle vera nøydd til å driva smia vidare samtidig som ho skulle læra handverket?

«Det hadde jo ikkje vore opp til meg,» svarte ho. «Seir er eldst, trass alt.»

«Ja, men han kan jo ikkje smi ein spikar eingong,» sa Dunal, med den brutale ærlegheita berre ein god venn kunne sleppa unna med.

«Sant,» flirte Faria. «Eg veit ikkje, eigentleg. Er ikkje sikker på om eg hadde orka å fortsetja, iallfall ikkje så raskt som du har gjort.»

«Det er vel så mykje på grunn av mor. Ho nekta å selja, og jagar meg ned hit kvar einaste dag. Men det er iallfall ho som tar seg av pengane og sånn. Så slepp eg å tenkja på det.» Han sparka ein stein ut i elva. «Men eg er glad for at det blei sånn. At vi framleis har mølla, meiner eg. Det var jo på ein måte det vi slost for, så då kjennest det ikkje heilt forgjeves, om du forstår.»

Ho nikka stille. Det var fint å vita at sigeren deira over Rambukken hadde betydd noko, sjølv om det var vanskeleg å finna meir enn småting å vera glad for når landsbyen hadde mista så mange. For Dunal gav det tydelegvis meining å fortsetja arbeidet til far sin.

«Så har folk begynt å kalla deg Dunal Møllar enno, då?»

«Nei, ikkje enno. Det kjem vel, men det har inga hast. Trur det berre hadde blitt rart.»

Møllarsveinen i bakgrunnen ropte og vinka, og Dunal snudde seg mot hjulet igjen. Eit av skovlblada som steig opp av vatnet, var sprokke og hadde mista ein del. Dunal gav teikn tilbake at han hadde sett det, før han vende seg til Faria igjen. «Det blir alltid nokre delar som må bytast ut no på våren,» forklarte han. «Mirimani sa ho hadde nokre idear til forbetringar òg, men eg er ikkje heilt sikker på om eg vil sleppa ho til. Mor seier nei, ikkje for alt i verda.»

Faria måtte le. Ingen i landsbyen visste meir om tekniske og mekaniske ting enn Mirimani, men som kesharar flest hadde ho for vane alltid å eksperimentera med nye løysingar. Nokre av dei verka over all forventning, og nokre ikkje i det heile tatt.

«Det skader jo ikkje berre å høyra kva ho tenkjer,» sa ho. «Men eg ville nok ikkje sleppt ho laus på mølla heilt med ein gong, nei. Folk treng brød på bordet, trass alt.»

«Nemleg. Litt fiksing må til, men det greier vi sjølve. Ho har vel nok å driva med elles. Men uansett: Ville du berre helsa på, eller er det ein bestemt grunn til at du er her?»

«Nei, eg …» Ho sukka og såg ut på regnet. «Eg krangla med far og måtte berre ut litt. Så tenkte eg eg skulle sjå korleis du hadde det.»

«Å? Krangla om kva då?»

«Eh. Krig og kjærleik og sånt,» svarte ho. «Eg blir berre så irritert på han av og til. Sterk og sta og skal krangla på alt Stralek og rådet bestemmer, verkar det som. Berre ikkje be han om å følgja opp ord med handling.»

Dunal gav ho eit medfølande lite smil. «Vel … Far sa alltid at Vallis hadde for vane å handla først og tenkja etterpå, så kanskje det er bra at han ikkje gjer det?»

«Kanskje. Men alle kan klaga på ting. Eg skulle berre ønskja folk hadde mot til å gjera noko med det.»

Han såg forvirra på ho. «Gjera noko med kva då? No er eg ikkje heilt med.»

«Alle klagar på …» Ho sukka og stoppa opp ein augeblink. «Vel, kanskje ikkje alle. Men far, iallfall, klagar på at Stralek har fått for mykje makt her omkring.»

Dunal drog på skuldrene. «For mykje? Eg synest det er bra han er her, eg. Så blir det litt orden på ting.»

«Jau då. Det er greitt nok, det, men det er ikkje så enkelt. Det er for mange ting som ikkje rimar med den mannen, så eg stoler iallfall ikkje heilt på han. Uansett: Viss ein er så imot det Stralek står for, burde ein ikkje då støtta og hjelpa dei som taler han imot? Men er det nokon som gjer det? Nei.»

«Kven er det du meiner taler han imot? Koll?»

Ho nikka. «Kvifor trur du han blei lyst fredlaus? Stralek vil stoppa kjeften på han.»

«Faria … Han drap ein av Grålansene, veit du.»

«Ja, eg veit det, men …» Ho sukka og lente seg tungt mot stolpen bak seg. «Koll var sikker på at Stralek hadde noko mystisk på gang. Han meinte at det var ein samanheng mellom Stralek og den som hadde hyra Rambukken for å angripa oss, og den kvelden gjekk han for å spørja Stralek om det.»

«Spørja?» Dunal heva eit augebryn og såg skeptisk på ho. «Koll kan vera ganske skarp når han ‘spør’ om ting.»

«Eg har spurt Talea om kva som skjedde. Ho vil ikkje svara meg skikkeleg på det, men du har rett, Koll kan vera direkte ufin når han er skråsikker på ting. Eg … Eg krangla ein del med han om det, dei dagane. Men rett før slaget greidde eg koma gjennom den tjukke skallen hans og få han til å sjå at han kanskje tok feil. Eg veit ikkje, men eg trur ikkje han kom brasande inn til Stralek og slengde skuldingar rundt seg. Men det er det berre Koll, Stralek og Talea som veit sikkert.»

Dunal strauk ei hand gjennom håret og nikka. «Men kva meiner du far din burde gjera, då?»

«Eg veit ikkje. Iallfall ikkje seia at det er best om Koll aldri kjem tilbake.»

Dunal svarte ikkje, men blikket han gav ho, sa det meste. Kva skulle Koll gjera, då? Her stod vaktarane av dei nyskrivne lovane og verka etter å prøva dei på nokon, og Koll var det perfekte offeret.

«Ikkje sei at du meiner det, du òg?»

«Nei, men …» Han sukka tungt og strauk ho over skuldra. «Eg kan berre ikkje skjønna at det kan gå bra viss han gjer det. Han kan ikkje slåst seg ut av noko sånt. Og viss han prøver, så …»

«Då drep dei han. Eg veit det. Men forstår du ikkje at det er derfor han treng hjelp?»

Han slo oppgitt ut med hendene. «Og kva kan vi gjera? Eg har meir enn nok med å driva mølla. Sjølv om dei av ein eller annan grunn ville hatt meg der, kan eg ikkje ta far min sin plass i landsbyrådet.»

«Det er jo ikkje sånn det fungerer uansett.»

«Nei, men det var ikkje poenget. Eg berre veit ikkje kva vi kan gjera.»

«Ikkje eg heller. Men det er ikkje rettferdig.»

Dei stod stille og såg på regnet saman ei stund. Møllehjulet rumla sakte vidare i bakgrunnen. Det var sjeldan Faria ønskte at ho var eldre, men akkurat i denne saka gjorde ho det. Viss ho hadde hatt nokre fleire år på baken og var vaksen og klarte seg sjølv, då måtte dei vel ha høyrt på ho? I staden måtte ho slita med tafatte vaksne utan verken mot eller anstendigheit.

«Kanskje vi kan prata med Talea?» foreslo Dunal. «Noko må det jo gå an å gjera.»

«Eg har prøvd.»

«Prøv igjen, då. Det hjelper iallfall ikkje å gi seg, meiner eg. Eg kan bli med, viss du vil?»

«Vil du det? Eg trudde du var opptatt med mølla.»

«Vel, eg arbeider jo ikkje her heile dagen. Og Koll er vennen min òg, trass alt.»

«Det hadde vore fint. Kanskje eg ikkje blir like sint viss du er der.»

Då Faria kom tilbake til torget, var det ein haug med folk samla framfor vertshuset. Vertshustrappa var framleis den vanlegaste plassen å lesa opp kunngjeringar frå, men ho kunne ikkje sjå nokon talar der no. Midt i mengda stod det eit par fullasta pakkhestar, og då ho kom nærare, såg ho fleire av arbeidarane frå gruva stå der og fortelja om eit eller anna.

«Kva er det som skjer?» spurde ho ei jente i utkanten av flokken.

«Det har vore eit ras i gruva!» svarte jenta. «Den med draken. Dei har stengt heile gruva, seier dei!»

«Kva seier du!?» Faria såg uroleg frå jenta til arbeidarane. Det var ikkje på langt nær nok verken folk eller opp-pakning på hestane til at alle kunne ha kome heim. «Var det … Var det mange skadde?»

«Eg veit ikkje,» svarte jenta. «Eg kom nettopp.»

«Kor er alle saman?» spurde nokon andre i mengda. «Lever dei?»

Ein av arbeidarane, ein nyinnflytta kar frå Goks, tok av seg hatten og veiva han fram og tilbake i lufta. «Stille! Vi skal fortelja, men då må de vera stille. Ver så snille!»

Mannen var lang og tynn, og då han gjekk opp på det første trinnet av vertshustrappa, kunne han lett sjå utover heile plassen. «Vi veit ikkje så mykje om kva som har skjedd, men eg kan seia dette: Ein av gangane i drakegruva rasa midt på natta for nokre få dagar sidan. Til alt hell var det ingen skadde, men inntil dei har funne ut kven som er ansv…»

Ein av dei andre arbeidarane hogg tak i armen til goksingen og drog han ned frå trappa. «Inntil formannen har funne ut kva som har skjedd,» sa den andre mannen, «er all drift innstilt. Nokre av mannskapet er overførte til den nye gruva lenger nord inntil vidare, medan vi er sende heim.»

«Kva vil det seia, ’kven som er ansvarleg?’» spurde ein eldre mann i mengda.

Den nye talsmannen sende forgjengaren sin eit stygt blikk før han svarte. «Som vi sa, er det enno ingen som veit kva som skjedde. Før dei finn ut av det, har det ikkje noko for seg å leita etter syndebukkar.» Han løfta hendene for å stoppa dei neste spørsmåla som kom. «Det er alt vi veit! Men slapp av. Ingen er skadde, og dei som framleis er der borte, kjem heim til vanleg tid.»

Folk hadde fleire spørsmål, men då mannen gjekk ned frå trappa og tilbake til arbeidskameratane sine, enda dei fleste av dei opp med å spørja sidemannen sin. Faria fekk ikkje med seg kva gruvearbeidarane sa til kvarandre, men goksingen fekk tildelt taumane til pakkhestane, medan dei andre trekte inn på vertshuset. Han såg surt i bakken då han leidde dei to hestane med seg bortover mot den nybygde arbeidarbrakka.

Faria kasta eit blikk etter gjengen som var på veg inn på vertshuset. Der inne kom det til å vera nok av spørsmål, men det meste av svar kom antakeleg til å forsvinna i ståk. Då var det betre å ha ei kjelde for seg sjølv. Ho skunda seg etter mannen med hatten og tok han igjen like før han forlét torget. «Vent litt!»

Han snudde seg og sakka farta litt, men dei to hestane tvinga han vidare framover. «Ja?»

«Eg berre lurte på … Kva meinte du med det du sa?»

«Ingenting,» svarte han kort. Med eit lite nykk i taumane fortsette han oppover gata. «Eg berre forsnakka meg. Sa feil, meiner eg.»

Ho skunda seg opp på sida hans. «Nei, kom igjen. Ver så snill? Trur du at det er nokon som har sabotert gruva?»

«Nei, eg berre sa feil, sa eg.» Han rista på hovudet og såg rett framover, nølte litt før han la til: «Eg meinte ikkje at nokon har øydelagt noko med vilje, men det kan vera nokon som har slurva på jobben, ikkje sant? Brukt dårleg tømmer eller noko. Eg meiner … Sabotasje? Kvifor skulle nokon gjera det?»

Han sette opp farten igjen og strena av garde med så lange steg at Faria måtte småspringa om ho skulle halda følgje. Men han var heilt tydeleg ikkje interessert i å snakka med ho, så ho stoppa opp og lét han gå.

Ja, kvifor skulle nokon sabotera gruva?

Det gav ikkje noka meining. Alle i Kervad tente på gruvedrifta, så at nokon skulle gå inn for å øydeleggja, hang ikkje på greip. Hadde det ikkje vore for at det ikkje var første gongen, hadde ho truleg ikkje stussa over forsnakkinga hans eingong.

Det var nok ikkje så lurt å grava meir i det, men det var for merkeleg til å la liggja. Kva om inntrengjaren som nesten tok livet av Koll, var tilbake og ville jaga folk vekk frå hola? Kanskje det kom til å gå fleire ras der borte?

Det hadde begynt å danna seg skodde mellom trea i utkanten av landsbyen. Det var alltid dårleg nytt, for sjølv om Tåka ikkje alltid førte med seg skrømt og tåkebeist, kunne ein ikkje vera sikker. Det var best å halda seg innomhus i slikt vêr, men Faria hadde ikkje lyst til å gå tilbake til smia og far sin enno.

• • •

Mirimani hadde tatt tilbake den gamle verkstaden sin. Den vesle hytta på tunet som Faria i løpet av vinteren hadde begynt å tenkja på som Koll si, var no full av verktøy, teikningar og halvferdige konstruksjonar igjen. Det stakk litt å sjå heimen hans forsvinna på den måten, men samtidig kunne ho skjønna at Mirimani ikkje hadde lyst til å vera åleine i huset til Jem.

Ho måtte banka på døra tre gonger, men til slutt kom endeleg kesharen og opna. Først såg ho litt forvirra ut, før ho smilte og steig til side. «Å! Faria. Kom inn, kom inn.»

«Takk!» Ho smatt inn i den varme hytta og pusta letta ut. «Å, det var godt. Surt og vått ute.»

Mirimani drog slåa for døra igjen og nikka. «Det er ein grunn til at eg ikkje er ute. Er du tørst? Det står te på omnen.» Ho peikte mot den store tekanna, før ho gjekk tilbake til arbeidsbenken sin igjen. Fleire ulike modellar av møllehjul stod på benken, og ho var tydelegvis midt i å gjera nokre endringar på den eine av dei.

Faria hengde frå seg kappa og skjenkte seg sjølv ein kopp te. «Kva driv du med?»

«Prøver ut ein idé. Eg lurer på om eg kan få fleire små hjul til å dreia den same akslingen …»

«Hæ? Kvif…» Faria stoppa seg sjølv raskt, men ikkje raskt nok.

«Kvifor? Berre tenk på kor mykje ein kan spara i materiale,» svarte ho. «Og så kan ein skifta ut eller reparera eitt hjul utan at heile mekanismen treng å stoppa!»

«Det … er sikkert lurt.» Faria var ikkje sikker på om det var så stort eit problem å stoppa mekanismen litt medan ein jobba, men det var ikkje verdt å diskutera. Det var uansett ikkje derfor ho var der. «Har du høyrt om gruva?» spurde ho.

«Gruva?» Mirimani fortsette å jobba. «Kva då med gruva?»

«Det har visst gått eit ras. Fleire av arbeidarane kom tilbake no nettopp.»

«Å, ja!» Ho retta seg opp og såg seg rundt. «Det var jo ein kar her med eit brev frå Taural. Kor blei det av, då?»

«Det der?» Faria peikte på eit samanbretta og forsegla brev på arbeidsbenken like innanfor døra.

«Der var det, ja. Men kva var det som hadde skjedd?»

Faria plukka opp brevet og gav det til ho. «Det er vel det som står her, då! Arbeidarane visste ikkje så mykje, anna enn at ein av gangane hadde rasa saman.»

Mirimani braut forseglinga på brevet og bretta det ut. Ho las ikkje spesielt fort, men etter kvart som blikket fór over linjene, begynte ho å rynka panna. «Hmm. Dette er jo ikkje bra. Han seier at det er ting som kan tyda på at nokon har sabotert støttebjelkane, og at han har sendt vekk alle han ikkje stoler på, medan dei undersøkjer. Det høyrest jo fornuftig ut. Men det er ingen skadde, og han reknar med å finna ut av det i løpet av ei veke eller to.»

«Då skal du vel bort og hjelpa han, då?»

Ho la ned brevet og såg rart på Faria. «Kvifor det? Han finn jo ut av det, han.»

«Men ei veke eller to? Trur du ikkje det går fortare viss du hjelper til?»

«Jau, klart det, men eg har ting å gjera her. Det er jo ingen som er innestengd eller noko.»

Faria visste ikkje kva ho skulle seia. Ho hadde trudd Mirimani kom til å hiva seg rundt og dra mot Drakedalen, men ho var tydelegvis meir opptatt av møllehjula no. Ho var allereie tilbake ved benken og fortsette å justera avstanden mellom skovlblada på eitt av dei. «Men … Er du ikkje nysgjerrig på kva som har skjedd?»

«Fjellet rasa,» sa Mirimani med eit lett trekk på skuldra. «Sånt skjer heile tida i Andhra Kesh. Ikkje noko å lura på.»

Faria sukka. Kesharar måtte vera tilpassingsdyktige når dei levde i så ustabile fjellområde som dei gjorde, med snø- og steinras året rundt, men likevel. Av og til var det litt for mykje av det gode.

«Så du trur Taural tar feil, då? Du trur ikkje det er nokon som har øydelagt?»

«Nei, kvifor skulle dei det?»

Faria gav ho eit oppgitt blikk over tekoppen. «Å, eg veit ikkje … For å halda folk unna så dei kan snika seg inn til draken igjen, kanskje?»

Mirimani blei ståande heilt stille, bøygd over benken. Så snudde ho seg sakte og såg mistenksamt ut i lufta. «Trur du det?»

«Det kan vel vera?»

«Kanskje … Men Taural og folka hans er jo der.»

«Ja, men dei er mange færre enn dei pleier å vera. Kva om han slasken som Koll overraska, er tilbake?»

«Hmm… Du meiner han som ville stela skjel frå draken? Eg har undersøkt den salven Koll tok frå han, forresten. Han bit ikkje på eggeskalet, iallfall, men eg veit ikkje kor godt han fungerer på drakehud.»

«Men no har du sjansen til å finna det ut!» prøvde Faria seg. Det såg ikkje ut som om entusiasmen hennar smitta.

«Eg er litt opptatt her, om ikkje du har lagt merke til det …»

«Men er du ikkje litt nysgjerrig eingong?»

Mirimani la armane i kryss og lente seg mot benken. «Det er ikkje mitt ansvar,» svarte ho kort.

«Kva meiner du? Det er jo di gruve òg!»

Skuldrene til Mirimani stramma seg, og ho klemte armane tettare rundt seg sjølv. «Ja, det er det. Eg eig nesten halvparten no, seier dei, no som Jem og Koll ikkje er her lenger. Eg er visst rik.»

Mirimani stod stille som ein statue no, med hovudet bøygd og blikket på golvet. Faria senka òg blikket, og studerte botnen av tekoppen ein lang augeblink.

«Eg bryr meg ikkje om gruva,» mumla Mirimani til slutt. «Det kan vera det same med heile greia.»

«Men …» begynte Faria spakt.

«Berre la det vera! Ver så snill, Faria.»

Faria nikka motvillig og beit i seg det ho hadde tenkt å seia. Ho hadde på følelsen at teoriane til Koll ikkje ville vera nok til å få Mirimani til å ombestemma seg uansett. «Unnskyld,» sa ho i staden. «Eg tenkte ikkje på det.»

Kesharen drog på skuldrene og snudde seg tilbake til arbeidet. «Det går bra,» svarte ho. «Gir du meg litt hyssing?» Ho peikte mot enden av arbeidsbenken.

Faria sette frå seg tekoppen. «Klart det. Kor mykje treng du?»

«Skal vi sjå … Åtte titoms lengder, tenkjer eg. Saksa ligg her borte.»

«Eg har kniv.»

Faria sette i gang med kuttinga og sa ikkje meir om verken gruve eller ras. Jem og Koll kunne dei alltid snakka om seinare, og akkurat no var det godt berre å arbeida saman ei stund.

